
Framment Epistolari, 
lit-Tfajjel Codignola

Una Disperata Vitalità (minn Taqsima IV)

Pier Paolo Pasolini 
Traduzzjoni ta’ Therese Pace

Għażiż tfajjel, iva, ċertament, ejja niltaqgħu
imma tistenna xejn minn din il-laqgħa.
Jekk xejn, delużjoni ġdida, vojt
ġdid: minn dawk li jagħmlu ġid
lid-dinjità narċissistika, bħal xi dulur.
Ta’ erbgħin sena jien donni ta’ sbatax.
Iffrustrati, dak tal-erbgħin u dak tas-sbatax
jistgħu, ċertament, jiltaqgħu, itemtmu
ideat konverġenti, dwar problemi
li fosthom jinfetħu żewġ deċennji, ħajja sħiħa,
u li, għalkemm fid-dieher, huma l-istess.
Sakemm kelma, ħierġa minn griżmejn inċerti,
miblula bid-dmugħ u b’xewqa ta’ solitudni,
tikxef id-differenza bla kura tagħha.
U, magħha, ikolli nibqa’ nagħmilha ta’ poeta
missier, u allura nintewa fuq l-ironija
– li timbarazzak: li nkun dak tal-erbgħin
iktar allegruż u żagħżugħ minn dak ta’ sbatax,
hu li diġà padrun fuq il-ħajja.
Iktar minn din id-dehra, din is-sembjanza,
m’għandi xejn iktar xi ngħidlek.

Jiena xħiħ, dak kollu li għandi
inżommu għalija marsus ma’ qalbi mxajtna.
U ż-żewġ pali ta’ ġilda bejn l-għadam ta’ ħaddejja u geddumi,
taħt il-ħalq mgħawweġ bil-furja tat-tbissim 
ta’ mistħija, u l-għajn li tilfet
ħlewwitha, bħal bajtra li mraret,
jidhrulek ritratt
propju ta’ dik il-maturità li tagħmillek ħażin,
maturità mhix aħwija. X’jiswielek
wieħed tamparek – sempliċiment imdejjaq
b’sikma li tiblagħlu l-laħam?
Dak li ta ta, il-fdal
hi ħniena xotta.


